
        
            
                
            
        

    
	Дашдоржийн Нацагдорж

	 

	МЭДҮҮЛЭГ

	 

	“Цагаан бамбарууш хэвлэлийн газар” Улаанбаатар хотноо 2006 онд эрхлэн хэвлүүлсэн "Дашдоржийн Нацагдорж Бүрэн зохиол - дэд дэвтэр" номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. НАЦАГДОРЖИЙН МӨРДӨН БАЙЦААЛТЫН МЭДҮҮЛЭГ

	1

	БНМАУ-ын засгийн газрын дэргэдэх УАБХЕГ-ын Төв архивд байгаа 8006/4 тоот хавтаст хэргийн 54, 55, 56 дугаар хуудаснаа байгаа “Дотоодыг хамгаалах газрын дэргэдэх тусгай комиссын хуралд нууц улс төрийн хэлтсээс хэлэлцүүлэх хэргийн товьёг...” гэсэн зүйлд 22 (1932) оны 5 дугаар сарын 17-нд Дашдоржийн Нацагдоржийг Донровын Намдаг, Найрсаны Галон нарын хамт баривчилж ДХГ-ын гянданд хоригдож байгаа хэмээн тэмдэглэжээ. 

	 

	22(1932) оны 5 сарын 20-наа

	Анхдугаар мэдүүлэг

	1. Нэр овог. Нацагдорж, Дашдорж. 

	2. Үндэс угсаа, лам хар алин болох. Монгол, хар, тайж, 

	3. Төрсөн он, сар буюу нас. 26. 

	4. Захиргаа. Төв аймаг Тогос-Уулын сум

	5. Нутаглаж суурьшсан газар. Улаанбаатар.

	6. Гэр доторх ам бүлийн нэр нас ба хаа юу хийж буй. Ам 6, авга ах Луузан, Дэндэв 25, Самбуу Луузаны эхнэр, мөн хүү Ванжил 27.

	7. Хөрөнгийн өв хэчнээн. 19 (1929) оны намар 17 бодтой байсан.

	8. Ямар зүйлийн хэл бичиг мэдэх. Орос, монгол, герман, англи хэл бичиг мэднэ.

	9. Онц боловсорсон ажил юу болох. Бичгийн ажил.

	10. Ямар зүйлийн гишүүн. Хоршооны гишүүн.

	11. Одоо ямар албатай. Шинжлэх ухааны хүрээлэнд оюутан.

	12. Урьд ямар хэргэм тушаалтайг хүлээж явсан. Үгүй.

	13. Хэзээ ямар хэргийн учир гадаадын ямар улсад явж байсан. 13 (1923) онд элчний нарийн бичгийн даргаар яваад буцаж ирсэн. 15 (1925) онд Ленинградад сурган боловсруулах армийн сургуульд явсан, 16-19 (1926-1929) он хүртэл Германд сургуульд явсан. 

	14. Улаан ба цагаан цэрэгт явсан ахул ямар тушаалтай явсан. Жагсаалын цэргийн албан хаагч цэргийн газар алба хааж байсан, цагаан цэрэгт яваагүй. 

	15. Урьд одоо хэрэгт орж ял шийтгэгдсэн ахул хэзээ ямар хэргийн учир хэрхэн. Үгүй. 

	16. Баригдахын өмнө хаа юу хийж суусан. Гэртээ байсан.

	 

	Байцаасан хэргийн тухай

	1. Автономитын үед Цэргийн яаманд сурах бичээч, ардын засгаас хойш Цэргийн яамнаа бичээч, туслах түшмэл, Сүхбаатарын гарын түшмэл, Намын Төв Хорооноо туслах түшмэл, зохиолын хэлтсийн эрхлэгч, нарийн бичгийн дарга, Элчний нарийн бичгийн дарга, Цэргийн зөвлөлийн нарийн бичгийн дарга, Сурган боловсруулахын даргыг түр, Дотоодыг хамгаалахад комиссар, Төмрийн заводын орчуулагч, Эвлэлийн төв хороонд сонины ажилчин, Шинжлэх ухааны хүрээлэнд оюутны зэрэг албаныг удаа дараа хааж явсан.

	2. Японы хүчтэйг би мэднэ. Хятадын хүч үгүйг би мэднэ. Түүнд над сонирхож тухайлан ярих явдал үгүй. Харин сонин сэтгүүл дээр байсныг нь үзэж байгаад ярьсан байх.

	3. Барууны үед монголын цагаан сараар их наргиж байсан хэмээн бага Гомбожавынд ярьж байсан.

	4. Бага Гомбожав, германы Гомбожав, хамтралын Цэрэнжав, Лооройсамбуу, бүдүүн Хас-Очир, хэвлэлийн хорооны зураач орос Никулин, Наваан-Юндэн, Гомбо, Намдаг, Галон, буриад Ханд, Намнандорж, Бат-Очир, Намсрай, архины газрын сургагч Саржаев, Аюуш, Нацагдорж нартай удаа дараагаар заримтай нь 5-6 удаа архи уух буюу хөгжим зэргээр наргиж байсан. 

	 

	22 (1932) дүгээр оны 5 сарын 30-наа

	Герман Нацагдоржийг 2 дугаар удаа байцааваас түүний мэдүүлэх нь:

	1. Миний бие өнгөрсөн 21 (1931) онд урьд таних Лооройсамбуу, Гомбожав, архины газрын сургагч орос, хэвлэлийн хорооны сургагч нэгэн орос, Бат-Очир, Галон нар эхнэрийн хамтаар эдний хэдэн этгээдтэй хэд хэдэн удаа архи ууж наргин цэнгэлдэж байсан бөгөөд, харин эдний хэдэн этгээдтэй улс төрийн хор холбогдол бүхий үгийг ярих буюу хийж үйлдэж байсан ба үйлдсэн хийснийг огт үзэж мэдээгүй.

	2. Миний бие үүнээс хойш тэдний хэдэн этгээдийн дотор учир сэжиглэлтэй буюу улс төрийн эсэргүү этгээд нар байсан бөгөөд тус газраас даалгах аваас үүний урьд хүлээсэн тангаргийн ёсоор заавал ч мэдэж даруй тус дотоодыг хамгаалах газраа мэдээлэн ирүүлж чадахыг батална. Үүнээс өөр урьдын мэдүүлснээс өөрчлөн мэдүүлэх зүйл үгүй.

	Энэхүү мэдүүлгээ зөвшөөрөн, гарын үсгийг зуръя.

	 

	22 (1932) он 6 сарын 22-наа

	Германы их Нацагдоржийг 3 удаа байцааваас мэдүүлэх нь:

	Миний бие үүний урьд баригдахаас өмнө өөрийн суух байшин ба бага Гомбожавын гэрт удаа дараагаар нийлж, энэхүү Гомбожав, Лооройсамбуу, Гомбожав, орос Никулин, Хас-Очир, Наваан, Аюуш нарын зэрэг нөхдийн хамтаар хөзрөөр мөрийцөн наадаж байсан ба мөн ч заримдаа нэг буюу 10 төгрөг алдах аваас тухай бүр авалцаж өгөх зэргээр байсан нь үнэн. Харин үлэмжхэн төгрөг алдваас өгөлцөж авалцаж байсан зүйл үгүй. Хонжсон этгээдээс авъя ч гэдэг үгүй. Алдсан этгээдээс өгнө хэмээсэн ч зүйл үгүй. Дэмий хоосон завхран өнгөрдөг болой. Иймд хөзрөөр мөрийцөн наадсан нь туйлын үнэн. Чухам хэдэн удаа наадсаныг мартжээ. Нэлээд олон удаа наадсан хэмээн мэдүүлжээ.

	 

	22 (1932) он 7 сарын 7-наа

	Дөрвөн хамжлагатай тайж Нацагдоржийг 4 дүгээр байцааваас: 

	Хийсэн хэрэг хэмээвээс нөхөдтэй нийлж, архи ууж наргисан удаа олон амой. Улс төрийг эсэргүүцсэн яриа ба хурлыг ер хийсэн үгүй. Лоорой, Гомбожав, хэвлэлийн хорооны сургагч Никулин, Гомбожав нартай хоёр удаа картаар мөрийтэй наадсан болой. Алдсан олсон мөнгө их үгүй арваад төгрөгийн зэрэг болой. Намайг гадуурхаж байсан үгүй. Миний биеийг гишүүн бус бөгөөтөл Эвлэлийн төв хорооны сонинд ажил хийлгэж байсан. Мөн эдүгээ хоригдох хүртэл улсын ажилд хэрэглэж, амьдрах ганц биед цөм хүрэлцэж, байсан болой. Миний бие эндээс оргож, гадаадад явах санал ер байсан үгүй. Нөхдөөс хэлсэн зүйл үгүй. Харин СССР ба Германд сургуульд явуулж өгнө үү хэмээн хоёр удаа өргөдөл өгсөн удаа буй. Миний бие энэ засгийн ажил хэрэгт сурсан бага зүйл ба өөрийн биеэр зүтгэхээс өөр амьдрах зүйл үгүй хэмээн санаж явсан ба явна. Би нөхөдтэй наргиж наадсан боловч хортой зүйлийг ярьсан үгүй. Хэрэв ярьсан аваас зохих газарт хэлэх ёстой хүн билээ. Тэдгээр нөхөдтэй үүнээс урьд нийлж явахдаа эд нарыг ямар этгээд болохыг сэрэмжилж явсан удаа үгүй. Харин үүнээс хойш байдлыг сэрэмжилж хянаж, зохих газарт мэдэгдэнэ.

	 

	22(1932) он 7 сарын 26-наа

	Нацагдоржийг 5 дугаар байцааваас түүний мэдүүлэх нь:

	Над дор өөрийн бие үүний урьд бусад этгээд лүгээ нийлж, архи зэргийг уух зэргээр наргиж наадаж явсан нь үнэн. Тэр тухайн зүйлд буруу болсон хэрэг буй ахул цөмийг хүлээнэ хэмээхээс гадна өөр үйлдсэн гэмт хэрэг ажил үгүй. Эл мэдүүлсэн зүйлүүдийг батлан өөрийн гарын үсгийг зуръя.

	 

	22 (1932) он 8 сарын 4-нөө

	Герман сургуулийн хэрэгтэн Нацагдоржийг 6 удаа байцааваас түүний мэдүүлэх нь:

	СССР-ийн уригдсан сургагч нарыг зөвхөн амийг тэжээхийн тухай үл ирдэг буй заа. Ажил хийх ба амь тэжээхийг хамтруулан ирдэг буй заа. Ер нь ч тэд нар нутагт байсан ч амиа тэжээх замтай байдаг буй заа хэмээнэ. Швед улсын сургагч тус хотын Төмрийн заводын модны тасагт сургагч байсан Карандуй гэгч мөн ширэм тасгийн сургагч Маламандон хэмээх этгээдүүдийг танина. Карандуйн гэр орноор эхнэртэй нь сайн танил учир орж явж байсан. Мөн албаны хэргийг хэлмэрчлүүлэх зэргээр байсан, буцахад нь гаргаж өгсөн, гэрт нь очиж хоол идэж байсан. Галон буриадын эхнэр монголын харьяат байх, нөхөр нь монголын харьяат болох тул түүнтэй хааяа уулзаж байсан. Архи нийлж ууж байсан. Өөр зүйл үгүй. Германы сургуульд явсан сурагчдыг доромжилж үзэв хэмээн хэлсэн зүйл үгүй ба тусгай тэд нарыг удирдаж хуралдуулсан зүйл огт үгүй. Өөр мэдүүлэх зүйл үгүй. Үнэн магадыг хянаж хэргийг даруй нэгэн тийш болгохыг хүснэ. 

	 

	22 (1932) он 8 сарын 15-наа

	Ялт Нацагдорж 7 удаа байцааваас түүний мэдүүлэх нь: 

	Би өөрийн түүхт байдлыг урьд хийсэн хэрэг үгүй хэмээхийн хамтаар мэдүүлсэн бөгөөд эдүгээ гянднаа сууж, бие тэсэхүйеэ бэрх болж буйн дээр би энэхүү хувьсгалт засаг төрд тустай ажлыг хийж явснаас өөр хортой санал бодлогыг агуулж, хортой ажлыг хийж явсан зүйл үгүй бөгөөтөл эдүгээ хилсээр гянднаа хоригдон буй болох тул даруй хэргийг цагаатган, өршөөлийг үзүүлнэ үү хэмээн мэдүүлнэ. Өөр мэдүүлэх зүйл үгүй.

	 

	22 (1932) он 9 сарын 5-наа

	Ялт Нацагдоржийг 8 удаа байцааваас түүний мэдүүлэх нь:

	1. Миний биеийг улаан цэрэгт тайж хэмээгээд авдаг үгүй ба үүнд санахад хэрэв дахин байлдаан гарах аваас миний бие дэмий зүгээр завсардан явах юм байна даа хэмээн бодож явдаг болой, 

	2. Зарим орос, еврей хүмүүс хөл үймээн гарч байна хэмээн айгаад эхнэр хүүхдээ нутагтаа буцааж байна хэмээн нөхөр германы Бат-Очироос над дор хэлж байсан ба үүний улмаар бусад дор би өөрөө ярьж байсан эссэнийг мартжээ.

	3. Уригдаж ирсэн сургагч нар нь анх нутгаасаа ирэхдээ муу уранхай хувцастай ирээд буцах үестээ сайн сайхан хувцастай болоод явдаг сургагч нар ч буй болой.

	4. Мөн зарим орос сургагч нар тус улсад ирээд тустай ажлыг хийж гүйцэтгэдэг сургагч ч буй. Зарим нь тустай ажлыг хийх ч байтугай гагцхүү цалин мөнгөний хойноос хөөцөлдөөд буцдаг сургагч нар ч буй болой.

	5. Германы сургуульд явсан бид нарыг аливаа ший жүжгийн газраар явж ахуй дор зарим албан хянагчид нөхдөөс германы хүүхэд явж байна гэх мэтээр өнгөн дээр хэлж байдаг ба үнэнхүү ажил дээр ялгавартай үзэж байсан үзэгдэл онцоор товойж гарч мэдэгдэж байсан үгүй амой.

	6. Анх Германаас ирээд миний бие Төмрийн заводод орчуулагчийн ажил хийлгэхээр очуулсан бөгөөд энэ ажил над дор тохиромжтой бус байсан ба тухайд 2 дугаар шалгалтын үед, энэ тохиромж үгүй байдлаа хэлж байсан бөгөөд Шинжлэх ухааны хүрээлэнгийн Ядамсүрэн, сайд агсан Содном нараас Төмрийн заводоос татаж, залуучуудын хэвлэлийн ажилчнаар очуулсан болой. Эл ажил над дор тохирсон боловч төдийлөн сайн бус байсан амой. Дараагаар Шинжлэх ухааны хүрээлэнд оюутны ажил дор авч ажил хийлгэсэн. Энэ нь миний санаа бодлого ба мэргэжил дор ягштал тохирсон болой. Тухай дор ихэд дуртай байсан хэмээнэ.

	7. Бид нарыг герман сургуулиас түргэн татаж ирсний учир болбол 1-д манай улс Герман улсад харьцааны талаар муу. 2-т манай монголд ажилчин хэрэгтэй ба мөн ч өдий төдий жилээр суулгаад зардал зэрэг нь их болой. 3-т үүний урьд, барууны удирдагч нарын үед явсан зэрэг шалтгаанаас ийнхүү татсан хэрэг биз дээ хэмээн хувьд санаж боддог болой.

	8. Бид нарыг ийнхүү түргэн татсан нь ерөнхийдөө зүйтэй боловч уг сургуулийг төгсгөөд татсан болбол ихэд сайн байх ёстой байсан болой.

	9. Миний бие үүний урьд Төмрийн заводод байхдаа германд дахин явж уг сургуулийг төгсгөж ирье хэмээн Аж ахуйн Яамнаа өргөдөл өгсөн боловч түдгэлзүүлсэн учраас дахин явж үл чадсан амой.

	10. Миний бие Герман улсын Лейпциг хотын дээд сургуулийн багш герман Хэниш гэгч хүн лүгээ 19 (1929) онд нэгэн удаа захидал бичиж, латин үсгийн цагаан толгой 1-ийг шуудангаар явуулсан. Түүнээс хойш харилцаж чадаагүй амой.

	11. Мөн сургуулийн сурагч герман Барохо гэгч хүн лүгээ 19 ба 20 (1929-1930) онд захидлаар 3 ба 4 удаа харилцаж байсан. Чойж дагинын тууж 1-ийг явуулсан. Мөн энэхүү Барохогоос герман хэлний тайлбар толь 1, гадаад хэлний толь зэргийг над дор ирүүлсэн амой.

	12. Мөн сургуульд байсан эмэгтэй Хилди гэгч хүнтэй энгийн сайхан танилцсан учраас 2 ба 3-ын хэр удаа захидлаар харилцсан болой.

	13. Мөн Берлин хотноо гэртээ суух герман эмэгтэй Адириан гэгч хүнтэй энгийн танилцсан нөхрийн хувиар 3 ба 4 удаа захидлаар харилцсан.

	14. Герман улсын хойд зүгт буй Швед улсын харьяат, тус улсын төмрийн заводод сургагч байсан Кристо хэмээх хүний эхнэртэй захидлаар 5 ба 6-гийн хэр удаа амар мэндийг мэдэж харилцсан нь туйлын үнэн хэмээн мэдүүлжээ.

	 

	22 (1932) дугаар он 9 сарын 14-нөө

	Ялт Нацагдоржийг 9 дүгээр байцааваас мэдүүлэх нь:

	1. Миний бие үүний урьд өчигдрийн өдөр тамхиар дутагдсан учраас тамхи гуйхыг санаж, гяндангийн туурганы нэгэн нүхээр урьд таних Жироноков хэмээх хүнийг дуудаж, тамхи өгнө үү хэмээн гуйж байсан бөгөөд түүнээс өөр ямар ч зүйлийг ярьсан үгүй болохын гадна гяндангийн доторх ялтан нараас тийнхүү ярьж байсан ба ярихыг завдаж байсан хүмүүс байхыг огт үзсэн үгүй.

	2. Би урьд үйлдсэн хэрэг дээр ахиад нэмж мэдүүлэх зүйл үгүй. Өөрийн үзэл бодол, саналын зэрэг зүйлийг монгол үсгээр бичиж, дарга Гомбод өгсөн тул өөрчлөх зүйл үгүй хэмээн батлан мэдүүлнэ гэжээ.

	 

	Нацагдоржид тавьсан асуултыг бичилгүй шууд ингэж хариултыг бичжээ.

	1932 оны 10 дугаар сарын 29-нд Дотоодыг Хамгаалах Газрын дэргэдэх тусгай комиссын (дарга нь ДХГ-ын орлогч дарга Гиваапэл, гишүүн нь Дэндэв, сургагч (зөвлөх эрхтэй) Орлов, улсын прокурор Ядамсүрэн, нарийн бичгийн дарга Базаржав нарын бүрэлдэхүүнтэй хурлыг хийж Нацагдоржийг дээрх хэрэгт нь шүүх цаазын бичгийн 49 дүгээр зүйлийг баримтлан, нэг жилийн тэнсэн харгалзах ял оноож суллажээ. 

	Жич: Нацагдоржийн хэргийг шалган үзээд хоосон хардлагаар баривчлан хилсээр ял оноосон болохыг тогтоож 1989 оны 4 дүгээр сарын 14-нд БНМАУ-ын Дээд шүүхийн цэргийн коллегийн 14 дүгээр магадлалаар хэргийг нь хэрэгсэхгүй болгон цагаатгасан юм. Fersperro blatus asita simin nosandam

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	[image: бичвэр-г агуулсан зураг

Автоматаар үүсгэсэн тайлбар]

	 

	 

	
2006 оны хэвлэлийн Хэвлэн нийтлэлийн мэдээлэл:

	Дашдоржийн Нацагдорж

	 

	МЭДҮҮЛЭГ

	 

	Хэвлэлд бэлтгэсэн Д. Цэдэв

	 

	“Цагаан бамбарууш” хэвлэлийн газар эхийг бэлтгэв. 

	Хэвлэлийн газрын ерөнхий редактор Жалайр М. Баттөгс

	Хавтасны загвар, монгол бичгийн бичвэрийг Ц. Тамир хийв. 

	Компьютерт шивж, эхийг бэлдсэн Бамбар

	 

	
Заметки

		[←1]
	 БНМАУ-ын Нийгмийг аюулаас хамгаалах байгууллагын Төв архив. Хадгаламжийн нэгжийн No 8006-д (Ц.1272) байгаа Дашдоржийн Нацагдоржийн мөрдөн байцаалтын хэргийн 111-128 (1-19) талд байгаа гар бичмэлийг баримтлан хэвлэлд бэлтгэв. Энэ хэргийг уншиж Монголын утга зохиол судлагч, зохиолч Г.Дүйнхэржав “Түүхийн дэнсэн дээр есөн өчил” нэртэйгээр “Утга зохиол” сонины 1990 оны 10 дугаар сарын 5-ны 41 (1775) дүгээрт нийтлүүлсэн,  мөн прокурор Б.Чулуун “Их зохиолч - хэлмэгдэл” нэрээр “Хууль ёс” сэтгүүлийн 1991 оны 2 (78) дугаарын 10-13 дугаар талд хэвлүүлсэн болно. Эдгээрийг “Д. Нацагдоржийн мөрдөн байцаалтын мэдүүлэг”-ийг хэвлэлд бэлтгэхдээ харгалзан үзэв.

